
Morfologiske drag ved det norske talemålet til nokre barn i Guovdageaidnu 

 

 Ein god del stader i det som i dag er Noreg, har norsk ei kort soge som dagleg talemål. Dette 

gjeld område der samisk er eller har vore det dominerande språket. Det varierer kor lenge 

norsk har vore i bruk i desse områda, og i kor stor grad norsk er og har vore i bruk. 

Guovdageaidnu er kanskje den staden der samisk har stått sterkast heilt fram til no. Det er få i 

kommunen som har norsk som einaste førstespråk.  

Ut frå eit  innsamla talemålsmateriale ønskjer eg å sjå på morfologiske drag ved språket til 

informantane. Eg ønskjer å røkje etter kva for morfologiske drag som pregar språket deira, og 

om kva for variasjon det er i språket deira, både individelt og i gruppa. Det har til no ikkje 

vore gjort undersøkingar av det norske talemålet i bygda. Det er få i bygda som har norsk som 

førstespråk, og endå færre som har vakse opp i bygda med norsktalande foreldre som er frå 

bygda. Dette gjer at ein ikkje har noko norsk talemål som er gammalt i Guovdageaidnu, med 

århundregamle røter i bygda. Målet med denne delen av avhandlinga vil vera å sjå om det er 

mønster for kva former informantane nyttar, og å finne mogelege forklaringar på dei formene 

eg finn.. 

 


